
 

 

 

 

 

Republika e Kosovës 

Republika Kosovo-Republic of Kosovo 

Kuvendi - Skupština - Assembly 

Legjislatura  VIII 

Sesioni pranveror 

Komisioni për Legjislacion, Mandate,  

Imunitete, Rregulloren e Kuvendit dhe Mbikëqyrjen  

e Agjencisë Kundër Korrupsionit 

Mbledhja nr. 99 

Prishtinë, më 22.12.2023, në orën 14:00 

Ndërtesa e Kuvendit, salla N-302 

 

                                                          P R O C E S V E R B A L 

 

Në mbledhje morën pjesë: Adnan Rrustemi, Driton Selmanaj, Artan Abrashi, Dimal Basha, 

Arjeta Rexhepi, Erxhan Galushi, Hajdar Beqa, Hydajet Hyseni– Kaloshi, Erxhan Galushi.  

 

Munguan: Blerta Deliu-Kodra dhe Besnik Tahiri. 

 

Mbledhjen e kryesoi: Adnan Rrustemi, kryetar i Komisionit. 

 

Të ftuar dhe pjesëmarrës të tjerë: Emon Ahmeti-OSCE, Afrim Atashi-APK, Yll Buleshkaj-

APK, Esad Ejupi-APK, Blerim Kelmendi- APK, Besnik Dragusha- APK, Frasher Murtezaj- APK, 

Viona Bunjaku-Lëvizja FOL, Arben Ibrahimaj-AKKVP, Shkëlzen Bajraktari- AKKVP, Afërdita 

Beka Arifaj- AKKVP. 

 

Stafi mbështetës i Komisionit: Visar Krasniqi, Mirlinda Kolgeci dhe Fatbardha Boletini. 

 

 

Rendi i ditës: 

 

1. Miratimi i rendit të ditës; 

2. Shqyrtimi i raportit me amendamente i Komisionit funksional për  Projektligjin nr. 

08/L-186 për Rregullat e trafikut rrugor; 

3. Shqyrtimi i Planit të Performancës të Agjencisë për Parandalimin e Korrupsionit 

për vitin 2024; 



4. Shqyrtimi i Planit të Performancës të Agjencisë Kosovare për Krahasim dhe 

Verifikim të Pronës për vitin 2024; 

5. Të ndryshme. 

 

 

1. Miratimi i rendit të ditës 

 

Rendi i ditës u miratua  pa ndryshime. 

 

2. Shqyrtimi i raportit me amendamente i Komisionit funksional për  Projektligjin nr. 

08/L-186 për Rregullat e trafikut rrugor 

 

Kryetari, tha se Komisioni për Mjedis, Ushqim, Bujqësi, Planifikim dhe Zhvillim ka paraqitur 

140 amendamente për Projektligjin për Rregullat e trafikut rrugor dhe ftoi anëtarët e komisionit të 

deklarohen nëse kanë vërejtje për raportin me amendamente.  

 
Driton Selmanaj:  25 amendamentet e para kanë të bëjnë me përkufizimet, përderisa asnjëri nga 

anëtarët e Komisionit funksional për nga përgatitja profesionale nuk kanë lidhje me trafikun, 

përderisa është një ministri që ka kapacitete profesionale, së paku të dijë se si duhet emërtuar 

përkufizimet. Mendoj që kjo ka marrë përmasa edhe shqetësuese, kur nuk ka komunikim sa duhet 

me ministritë respektive, megjithatë  komisionet duhet të kenë shumë kujdes me draftimin e 

amendamenteve, gjithashtu, ne si komision duhet ti drejtohemi me  një shkresë  komisioneve të 

tjera me rekomandimin për të përmirësuar procesin e ligjbërjes. 

  

Dimal Basha: Meqenëse unë kam qenë pjesëtar i disa mbledhjeve të grupit punues për këtë 

Projektligj, aty ka pasur ekspertë nga ministria edhe dy nga policia, andaj nuk po kuptoj pse kanë 

mbërri te disa ndryshime, por e di që ka pasur ekspertë të fushës të përfshirë, ku ka pasur mbi 50-

të takime e kjo ka qenë edhe një nga vërejtjet e mia,  prandaj mendoj që kjo ka ardhur si pasojë e 

mbledhjeve të shumta me palët e interesit. 

 

Adnan Rrustemi, kryetar: Pajtohem me Z.Selmanaj që shkresën ta përgatisim sa më parë dhe ta 

nisim në emër të Komisionit për Legjislacion, si shkresë orientuese për kryetarët e komisioneve 

funksionale që në mes dy leximeve të kenë parasysh ruajtjen e strukturës së ligjit, në këtë drejtim 

mirë do të ishte që për pjesën e përgjithshme sponsorizuesi të jap fjalën përfundimtare. 

  

Anëtarët u pajtuan që në emër të komisionit për legjislacion  të dërgohet një letër orientuese 

komisioneve sa i përket asaj që u diskutua më lartë. 

 

Meqë nuk pati diskutime të tjera, kryetari konstatoi se Komisioni, me gjashtë vota për dhe dy 

kundër, nxori këtë:  

 

                                                             R e k o m a n d i m 

 

Projektligji nr. 08/L-186 për Rregullat e trafikut rrugor dhe amendamentet e propozuara janë në 

pajtim me Kushtetutën dhe Ligjin e zbatueshëm. 

 



Projektligji dhe amendamentet e propozuara mund t’i procedohen Kuvendit për shqyrtim dhe 

miratim. 

 

  

3. Shqyrtimi i  Planit të Performancës të Agjencisë për Parandalimin e Korrupsionit për 

vitin 2024 

 

Kryetari: Komisioni për Legjislacion në mbështetje të nenit 43 paragrafi 4 të Ligjit NR. 06/L-

113 për organizimin dhe funksionimin e administratës shtetërore dhe agjencive të pavarura janë 

ftuar agjencitë në këtë mbledhje, për të diskutuar planet e performancës për vitin 2024, duke ju 

uruar mirëseardhje drejtorit dhe stafit të Agjencisë për Parandalimin e Korrupsionit, ftoj z. 

Buleshkaj që të bëjë një përmbledhje të këtij plani në mënyrë që të hapim diskutimin me anëtarët 

e komisionit. 

 

Yll Buleshkaj: Plani  i performancës është i bazuar në mandatin e Agjencisë dhe është i organizuar 

në 5 shtylla kryesore, në tërësi i përbën 63 aktivitete, ku secili aktivitet kontribuon në realizimin e 

objektives, viti aktual ka qenë një vit tranzicioni ku ka pasur mjaft aktivitete, duke përfshirë këtu 

hartimin e një sërë aktesh nënligjore. Objektivi i dytë, është rritja e kapaciteteve profesionale të 

agjencisë, ku ka  pasur një ngritje të buxhetit duke u aprovuar edhe 15 pozita të reja. Si objektiv 

është edhe avancimi dhe digjitalizimi i proceseve të shërbimeve, gjithashtu, agjencia është në 

përfundim të realizimit të një aplikacioni elektronik për shkeljet që hyjnë brenda mandatit të 

agjencisë, ndërsa objektiva tjerë janë edhe  përmirësimi i komunikimit me partnerë të jashtëm dhe 

përmirësimi i kushteve teknike të punës, i cili është në vazhdim. 

 

Një element tjetër ku do të na duhet edhe përkrahja juaj është nënshkrimi i traktatit për shkëmbim 

të të dhënave të verifikimit të deklarimit të pasurisë, ky plan është i realizueshëm me ndihmën e 

donatorëve dhe përkrahjen më të mirë nga buxheti i Republikës së Kosovës. Agjencia gjithashtu  

ka një projekt të rëndësishëm, i cili është aprovuar dhe i cili ka të bëjë me përmirësimin e strukturës 

së serverëve.  

 

Driton Selmanaj:  Kur do të fillohet me rekrutimin e 15 vendeve të punës dhe a sheh agjencia 

sfida përtej objektivave të parapara, kur dihet se do të shtohet numri i kategorive të cilët do të 

raportojnë? 

 

Yll Buleshkaj: Buxheti i cili ka kaluar në Kuvend, agjencia ka përfunduar edhe ushtrimin e 

strukturimit dhe  brenda këtij viti do të aprovojmë strukturën e re të agjencisë, e cila do ta adresojë 

më qartë mandatin e ri, mendojmë që gjysma e parë e vitit të ardhshëm do të jetë koha kur do të 

arrijmë të plotësojmë gjitha pozitat. 

 

Ky vit ka qenë me sfida që nga fillimi duke përfshirë dyfishim të rezultateve që është dashur të 

bëjmë me deklarim të pasurisë dhe futjen në funksion të një sistemi i cili është i ri dhe ka pasur 

mjaft të panjohura. 

 

Hajdar Beqa: Sa ka pasur vështirësi me hyrjen në fuqi të ligjit të ri, dhe a kanë hyrë në fuqi 

rregulloret e brendshme sekondare që të jenë në harmonizim me ligjin e ri, apo pritet për vitin e 



ardhshëm? Sa i përket sistematizimit, duhet pasur kujdes në atë se çka është investuar në agjenci 

ndër vite dhe të hiqet dorë nga politizimet nëse duhet të arrihet edhe misioni i agjencisë. 

 

Yll Buleshkaj:  Procesi i sistematizimit nënkupton edhe marrjen e rekomandimit të dy ministrive, 

Zyra Kombëtare e Auditimit për strukturën e re, tashmë këtë pjesë e kemi marrë por për shkak se 

jemi agjenci e pavarur, jemi të obliguar të zbatojmë Ligjin për Administratë Shtetërore dhe 

Agjencitë e Pavarura, po ashtu, me rregulloren tonë të brendshme duhet të marrim parasysh edhe 

aktet nënligjore të cilat rezultojnë nga Ligji i ri për Zyrtarët Publikë. 

 

Meqë nuk pati diskutime të tjera kryetari konstatoi se, në mënyrë unanime, komisioni nxori këtë: 

 

                                                                   V e n d i m 

 

Miratohet Plani i Performancës për vitin 2024 i Agjencisë për Parandalimin e Korrupsionit. 

 

4. Shqyrtimi i  Planit të Performancës të Agjencisë Kosovare për Krahasim dhe Verifikim 

të Pronës për vitin 2024 

 

Adnan Rrusteemi, kryetar: Komisioni për Legjislacion në mbështetje të nenit 43 paragrafi 4 të 

Ligji për Organizimin dhe Funksionimin e Administratës Shtetërore trajton planet e performancës 

në raport me Agjencitë në fjalë. Në rastin konkret kemi ftuar drejtuesit e Agjencisë Kosovare për 

Krahasim dhe Verifikim të Pronës për të prezantuar planin e performancës për vitin 2024, ftoj 

drejtoreshën që të bëjë një përmbledhje të asaj se çfarë kanë planifikuar për vitin e ardhshëm. 

 

Afërdita Beka –Arifaj:  Mandatin e kam pranuar që 6 muaj duke trashëguar një gjendje ashtu siç 

ka qenë në të kaluarën, pra kemi mandatin për krahasim dhe verifikim të numrave sa i përket 

dosjeve kadastrale e që është temë e bisedimeve Kosovë- Serbi, gjithashtu, me plotësim ndryshim 

të ligjit kemi mandatin e ri për informalitet ku edhe kanë filluar përgatitjet për fushatë, takimet me 

komuna për vetëdijesim të qytetarëve etj. 

 

Agjencia është në bisdime me Gjykatën në Mitrovicë, me Policinë e Kosovës, me të cilët kanë 

marrëveshje  për ndihmë në këto raste. Janë 43 raste ku më shumë raste ka në veri se sa në krejt 

territorin tjetër të Kosovës. Çështje tjetër është edhe riorganizimi i stafit, duke ditur që agjencia 

punon me një organogram që nga viti 2012, tani është kompletuar edhe bordi i agjencisë në këtë 

drejtim konsideroj se do të jetë më e lehtë që vazhdojmë disa procese përpara, të miratohen raportet 

dhe organogrami i ri. Raporti vjetor i punës nuk është miratuar sepse bordi nuk ka qenë i 

kompletuar. 

 

Hajdar Beqa:  Sa ka sfida  agjencia tek qiradhënia dhe sa i përket uzurpatorëve, sa i përket 

ristrukturimit, agjencia a ka staf të mjaftueshëm dhe a është profesional ky staf në realizimin e 

detyrave?  

 

Aferdita Beka- Arifaj:  Te ristrukturimi kemi punuar në organogram dhe të njëjtin e kemi 

përcjellë te ministritë përkatëse për miratim, tani  presim që të fillojmë të risistemojmë stafin që 

është brenda dhe të hapim konkurse për pozitat udhëheqëse, burime njerëzore ose financa. Sa i 

përket dëbimeve, më shumë ka raste tek pronat e uzurpuara, ndërsa me kërkesë të Avokatit të 



Popullit kemi edhe rikthimin e skemës së qirasë e cila është ndërprerë para pesë viteve, gjithashtu 

stafi është kompetent edhe janë të përgatitur për punët që kryejnë, normalisht kemi nevojë për staf 

shtesë.   

 

Driton Selmanaj:  Kam lexuar me kujdes planin e performancës, unë e kuptoj kompleksitetin e 

mandatit tuaj, por megjithatë kisha pasur dëshirë të na paraqitet një plan pak më të detajuar me 

objektiva më të qarta, ku i kushtohet rëndësi afateve kohore sa i përket zbatimit të aktiviteteve që 

ju planifikoni të mbani sepse kjo do të na ndihmonte edhe neve si monitorues të punës suaj, por 

edhe juve si agjenci që duhet zbatuar ato objektiva. 

 

Aferdita Beka- Arifaj: Në kohën që  e  kemi dorëzuar raportin ende ka qenë faza që kemi qenë 

duke u përgatitur, ka qenë para nëntorit, ndërkohë kemi ecë me procedura kemi formuar grupin 

punues edhe e kanë përgatitur draftin e parë se si të veprojmë, hapat që do t’i ndjekim për takime 

me qytetarë përmes komunave, prandaj raporti tjetër do të jetë më i detajuar sigurisht. 

  

Kryetari:  Në lidhje me atë që e tha z.Selmanaj, ideja është që të përcaktoheni për një model 

standard të përgatitjes së planit të performancës me objektiva sa më të qarta, me aktivitete 

konkrete, me afatizime kohore, me resurse të nevojshme. 

Zyrtari për burime njerëzore i agjencisë më është drejtuar me  e-mail duke kërkuar disa sqarime 

për mënyrën e kompensimit të anëtarëve të Bordit, por megjithatë duhet ditur që baza për 

kompensim duhet të kërkohet te Ligji NR. 08/L-196 për pagat në sektorin publik. 

 

Dimal Basha:  Sa i përket regjionit të Mitrovicës e dimë që 2011-2014 nuk është ekzekutuar asnjë 

dëbim, raporti thotë që 2014-2023 kanë filluar dëbimet, kjo pjesë po më duket shumë e 

përgjithësuar. Meqë janë në pritje edhe 41 dëbime, cili është plani i agjencisë për vitin 2024? 

 

Aferdita Beka –Arifaj: Pasi që është çështje e ndjeshme, e kam diskutuar me drejtorin e policisë 

për regjionin e Mitrovicës në fillim të shtatorit, kemi pasur takim edhe me prokurorin në Mitrovicë, 

ka qenë kërkesë e policisë që për secilën dosje që është në rregull të ndërhyjnë, tani jemi duke 

pritur prej gjykatës të kompletojë dosjen dhe pastaj në koordinim me policinë të ekzekutohen 

vendimet që i kemi. 

 

Hajdar Beqa: Si i keni raportet me gjykatat, a jeni të informuar për lëndët që i keni në gjykata, a 

ju informojnë juve apo policinë, lëndët kush i inicion, kallëzimet për të liruar pronën nga kush  

dërgohen në gjykatë? 

 

Aferdita Beka- Arifaj:  Jemi duke pritur raportin final, ku më pas dërgohet në polici së bashku 

me procesverbalin e bordit edhe në bazë të z.Elshani, në koordinim me Drejtorin e Përgjithshëm 

të Policisë edhe veprojmë, meqë agjencia e bën kërkesën atëherë gjykata njofton. Ndërsa, në 

pyetjen se kallëzimet për të liruar pronën nga kush  dërgohen në gjykatë, komisioni brenda 

agjencisë vendosë dhe palëve ju dërgohet njoftimi paraprakisht dhe nëse nuk e lirojnë pronën 

vullnetarisht atëherë duhet ndërhyrje. 

 

Kryetari:  Raportin do ta procedojmë për votim, por me vërejtjet që u dhanë për të ndërhyrë në 

strukturë të planit që të jetë sa më e qartë. 

 



Meqë nuk pati diskutime të tjera, kryetari konstatoi se, me pesë vota për dhe një kundër  komisioni 

nxori këtë: 

 

                                                                   V e n d i m 

 

Miratohet Plani i Performancës për vitin 2024 i Agjencisë Kosovare për Krahasim dhe Verifikim 

të Pronës. 

 

 

5. Të Ndryshme. 

 

Adnan Rrustemi, kryetar: Kuvendi duhet ta përmbushë obligimin e tij kushtetues dhe ligjor për 

përzgjedhjen e anëtarit të KPK-së, siç prezantohet në nenin 9 paragrafi 3.2 i Ligjit për Këshillin 

Prokurorial të Kosovës nga Fakultetet Juridike është e nevojshme që t’i dërgohet shkresë 

institucioneve: Universitetit të Prishtinës “Hasan Prishtina”, Universitetit të Pejës “Haxhi Zeka”, 

Universitetit të Mitrovicës “Isa Boletini”, Universitetit të Prizrenit ”Ukshin Hoti”, Universitetit të 

Gjilanit “Kadri Zeka” dhe të kërkohet nga institucionet e theksuara që të ndërmarrin veprimet e 

nevojshme për të propozuar kandidatët për anëtarë të KPK-së, më së largu deri më 22 janar 2024. 

 

Meqë nuk pati diskutime dhe propozime të tjera, Komisioni njëzëri e  përkrahu propozimin e 

kryetarit të Komisionit. 

 

  

 

 

Mbledhja përfundoi në orën: 15:05.  

 

E përgatiti:  

Stafi mbështetës i Komisionit.   

 

                                                                                                                 Adnan Rrustemi,  

         Kryetar  i Komisionit 

                                                                                                                   ------------------------- 

                                                                                                                      


